
  ფილოლ. მეცნ. დოქტ., პროფ. დალი ბახტაძე
აბსტრაქტი

ტიპოლოგია ენათა აგებულების შედარება-შეპირისპირებითი შესწავლაა. შედარება ხდება ძირითადად მონათესავე ენებს შორის (კომპარატისტიკა), შეპირისპირება - არამონათესავე ენებს შორის (კონტრასტული ლინგვისტიკა). მსოფლიოს ენათა კლასიფიკაციაში 4 ტიპს ასახელებენ:

1) იზოლირებული, ანუ ანალიზური ენები;

2) აგლუტინაციური (შეწებება) ენები;

3) ფლექსიური (აფიქსური: სუფიქს-პრეფიქსებით წარმოება);

4) ინკორპორირებული (პოლისინთეზური, დაახლოებით სიტყვა-წინადადება თავის მთლიანობაში).

ენათმეცნიერთა გარკვეული ჯგუფი მეხუთე ტიპსაც ასახელებს - მაკლასიფიცირებელი ენები, მაგრამ ჯერჯერობით ამ ჯგუფს საყოველთაო აღიარება არ მოუპოვებია.

ცხადია, ქართული და გერმანული ენების სტრუქტურა გენეტიკურად განსხვავებულია და ეს დასტურდება ზოგად ენათმეცნიერებაში არსებული ზემომოყვანილი გენეალოგიური კლასიფიკაციითაც:

მორფოლოგიური/სტრუქტურული კლასიფიკაციით გერმანული ენა გერმანიკულ ენათა ოჯახის წევრია და ფლექსიურ ენათა ჯგუფს განეკუთვნება (der Wolf - die Wölfe; werfen - warf - geworf-en).
იმავე კლასიფიკაციური პრინციპით ქართული ენა ქართველურ ენათა ოჯახს განეკუთვნება და თავისი სტრუქტურით აგლუტინაციური ჯგუფისაა:
წერ-ს

და-წერ-ა

და-უ-წერ-ი-ა

გრეხ-ს  -  ი-გრიხ-ება, კრეჭ-ს   -   ი-კრიჭ-ებ-ა

სინტაქსური კლასიფიკაციით განიხილავენ ნომინატიური წყობის ენებსა (გერმანული ენა) და ერგატიული წყობის/კონსტრუქციის ენებს (ქართული ენა).

ენათა მორფოლოგიური ტიპოლოგია ა. შლაიხერმა ჩამოაყალიბა. ე. სეპირმა ის განავრცო. ენის დახასიათებაში განმსაზღვრელია სამი ფაქტორი: 1) ცნება (სიტყვის აზრი/შინაარსი); 2) ტექნიკა (სიტყვის ძირზე აფიქსთა შეერთების ტექნოლოგიები); 3) სინთეზირება (პირველი-ორის შეერთების ფაქტორი თავისი შედეგით).
სინტაქსური ტიპოლოგია ორიენტირებულია აზრზე/შინაარსზე - მას კონტენსიური ტიპოლოგიაც ეწოდება. აზრის/შინაარსის ჩამოყალიბების პროცესი თვალით უხილავია, გონებისმიერია, რომელშიც ადამიანის ფსიქიკა მონაწილეობს კონკრეტულად, ზოგადად კი მის სახეს ერის/ეთნოსის სულიერება (Geist), ფსიქოლოგია ქმნის (Völkerpsychologie, Sprachpsychologie). ეს პროცესი მრავალმხრივი, მრავალპლანიანი და რთულია, ნაკლებად გამოკვლეული და შესწავლილი. ამიტომ ტიპოლოგიურ კვლევებში მას გვერდს უვლიან ან გაკვრით ახსენებენ. მის კვლევაში ჩართულია ენის ყველა დონე და ენათმეცნიერების ყველა დისციპლინა, ასევე ლინგვისტიკასთან ახლო მყოფი ჰუმანიტარული დარგის სხვა დისციპლინები, რომლებიც მოცემულ წიგნში მოხმობილია დასახელებული ენობრივი მოვლენების ასახსნელად. ამ ენობრივ მოვლენებთან უშუალო კავშირშია ენის სოციალური ბუნება, რომელიც ენას მეტყველებაში წარმოაჩენს. ენა-მეტყველების ფაქტორი განუყოფელია.
ამიტომ სინტაქსური ტიპოლოგიით განსაზღვრული ენათა ნომინატიური და ერგატიული ტიპები გერმანული და ქართული ენების შეპირისპირების დროს გამოჩნდა კვლევის დადებითი და უარყოფითი მხარეებით, ზოგი რამ გადახედვას, დაზუსტებას საჭიროებს, ზოგიც ძალზე მარტივად არის გადაწყვეტილი, ანუ ენათმეცნიერების ახალმა კვლევებმა ახალი მოთხოვნები წინაშე დააყენა ენების შესწავლა. წარმოდგენილ წიგნში ამ სიახლეებზეა აგებული მთელი ანალიზი, რაც პირველი ცდაა ენა-მეტყველების არეალში სინტაქსური ტიპოლოგიის რაობის გარკვევისა.

